
Erredakzioa anDOain
Larramendi Bazkunaren barnean 
antolatuta dagoen euskaltzale-
taldeak egoitza berria nahi du 
herrigunean, eta hori lortzeko 
diru-bilketa kanpainari ekin 
dio. Aurreko astean egin zuten 
aurkezpen-ekitaldia, Andoaingo 
Espigoian. Xedea zehatza da, 
hainbat zeregin beteko dituen 
egoitza berria herritarrengandik 
gertu egotea: "Euskara gure ka-
leetan behar dugu, gure herri-
giroan; beraz, egin dezagun 
egoitza berria Andoaingo eus-

kerararentzat gure kalearen 
bihotzean, egigun egoitza berria 
bertan euskarazko ekitaldi eta 
ikuskizunen eskaintza iraunko-
rra antola dezagun, urte osoan. 
Egin dezagun egoitza herritarrek, 
euskaldunek, euskaltzaleek izan 
dezagun non elkartua txolarte 
atseginean, nora joana hainbat 
zerbitzu jasotzeko, gure euskal-
duntasunaren agerpide bizia eta 
ozena izan dezagun kalean, gure 
oihartzuna izan dezagun he-
rrian… Egigun lekua kalean 
gure euskerarentzat, bertan bizi 

dadin". Aitor Amutxastegi, Ane 
Jalon eta Ainhoa Manterola izan 
ziren ekimena aurkeztu zuten 
Larramendi Bazkuneko hiru 
kideak. Oholtzara igo ziren ere 
Aire Eire musika-taldeko kideak. 
Zizka-mizka tartea girotu zuten, 
ateri zegoen iluntzea alaituz. 
Abendura bitarte, herritarren 
babesa jaso nahiko luke Larra-
mendi Bazkunak. Azaroan, ar-
tisautza azoka eta, abenduan, 
kultur ikuskizuna; horiexek dira 
udazkenerako iragarri dituzten 
ekitaldiak.

"Egigun denon artean" adierazpena irakurri zuten, ekimenaren aurkezpen-ekitaldian. Argazkian, Aitor Amutxastegi, Ane Jalon 
eta Ainhoa Manterola. aiurri

"Andoaindar 
euskaltzale guztien 
makulu izango den 
egoitza nahi dugu 
kalean"
Manuel Larramendi kultur bazkunak egoitza berria du jomugan, herrigunean bertan 
egongo litzatekeena. Horretarako ahalegin berria proposatu nahi die andoaindar 
guztiei, "euskarazko ekitaldi eta ikuskizunen eskaintza iraunkorra antola dezagun"

Ez ziren gutxi izan Espigoira hurbildutako herritarrak. aiurri

Ikusmina Euskaltzale askoren bilgune izan zen Espigoia, aurreko 
ostegunean. Larramendi Bazkunaren deiari erantzunez, 
euskaltzaleak, elkarteetako ordezkariak eta alderdi politiko 
guztietako ordezkariak hurbildu ziren.

Donezaka euskaltzale elkartu zen Espigoian. aiurri

Adierazpena arreta biziz jarraitu zuten ekitaldia Espigoira 
hurbildu ziren dozenaka herritarrek. Euskalgintzaren ibilbidea 
aipatuz abiatu zen adierazpena, eta egungo erronka eta premiak 
zeintzuk diren azpimarratu zituzten segidan.

Aire Eire musika taldeko kideak. aiurri

Musika udan irlandan izan dira biran, hainbat emanaldirekin. 
ikusmina sortu zuen kontzertuak. Kantagintza tradizionalari tarte 
berezia eskaini zioten, eta, tartean, euskarazko bertsio ezagunak 
jo zituzten.

Larramendi bazkunaren ekimena

Erredakzioa anDOain
Azterketa ofizialak prestatzeko 
ikastaroak, batxilergoko ikas-
leentzako C1 mailako ikastaroak, 
guraso taldeak, mintzamena 
lantzeko taldeak, merkararien-
tzako ikastaroak... Eskaintza 
zabala aurkeztu du AEK euskal-
tegiak. Diana de Castro zuzen-
dariak matrikulazio kanpainaren 
xehetasunak eman dizkio Aiurri 
astekariari: "Irailaren 23ra bi-
tarte matrikulazio kanpaina 
zabalik dago. Maila guztiak di-
tugu aukeran, autoikaskuntza 
barne. Ikasleari moldagarria 
zaion ordutegia prest dugu, eta 
aukera zabala da: goizez, arra-
tsaldez nahiz iluntzean ikasteko 
taldeak. Mintzalagunen taldea 
martxan izango da, aurreko 
ikasturteetako arrakastari ja-
rraipena emanez".

Gazteak, gurasoak, merkatariak
HABEk dirulaguntza berria za-
baldu du 16-18 urte bitarteko 

gazteei begira. 24 euroren truke, 
adin tarte horretako ikasleek 
C1 maila prestatzeko aukera 
izango dute. Gazte horiek, bes-
talde, 49 euro ordainduta ikas-
turte osoko ikastaroetan izena 
eman ahalko dute.

Udalak diruz lagundutako 
ikastaroak dira, eta Marta Lasa 

zinegotziak zerrendatu zituenen 
artean bi dira azpimarragarriak: 
"Alde batetik, haurra eskolan 
dagoela baliatuta, gurasoei be-
gira A1 mailako taldeak osatu 
nahi ditugu ikastetxeetan.  Eta 
merkariariak eta ostalariak go-
goan, astean behin elkartzeko 
taldea osatu nahi dugu".

Andoaingo AEK euskaltegiko irakasleak, Marta Lasa zinegotziarekin eta Arantza Aguado euskara teknikariarekin batera. aiurri

Euskara ikasteko 
eskaintza zabala
a1 eta C2 mailara bitarte, aukera zabala du aek-k beterri-buruntzan. egun hauetan 
andoaingo eta urnietako euskaltegietan 2024-2025. ikasturtean izena emateko 
aukera zabalik dago

2024-2025 ikasturtea hasi berri da eta aurten ere urnietako aEK-k 
euskara ikasteko edo hobetzeko aukera emango die herritarrei. 
Korrikan urnietako kaleak harrotasunez bete ondoren, orain 
euskaltegiak betetzeko garaia da.

Euskaltegiak euskara ikasteko leku erosoak izatea nahi dugu, 
eta guregana etortzen diren guztiei hainbat esparrutan euskaraz 
eroso aritzeko tresnak eman nahi dizkiegu: lagunartean, familian, 
lanean, aisialdian…

Ohi bezala, eskaintza zabala dugu urnietako aEKn. Batetik, 
maila guztietako, eta ikasleen beharretara egokitutako klaseak 
ditugu: etorri euskaltegira, deitu edo idatzi, eta kontatu zuk zer 
behar duzun. Goizetan, eguerditan ala arratsaldetan ematen 
ditugu eskolak.

azpimarratzekoa iruditzen zaigu, gure helburu nagusia 
euskalduntzea izanik, aurten dirulaguntza berezia izango dutela

euskara ikasteko lehen pausoak eman nahi dituztenek, eta 
euskaltegietara etortzera animatu nahi ditugu: bidelagun izango 
gaituzte euskararen bidean, beren bizitzetarako praktikoa izan 
dadin, hasieratik. iazko moduan, C1 mailako titulua eskuratzeko 
ikastaroa egin nahi duten 16-18 urte arteko gaztetxoek ere 
dirulaguntza izango dute horretarako, eta prest ditugu haientzako 
ordutegi eta programazio bereziak.

Bestetik, klaseez gain, hainbat egitasmo praktiko ditugu. Zilegi 
eskolekin jarraituko dugu, askotariko gaiei buruzko ikastaroen 
bidez ikasleak eta herritarrak euskaraz nahasteko. Mintzalagun 
egitasmoa ere izango dugu, euskara eroso erabili nahi duten 
urnietarrek horretarako aukera izan dezaten.

urnietako udalak diruz laguntzen ditu urnietako aEK-k 
antolatutako ikastaro guztiak. informazio gehiago nahi izanez 
gero, euskaltegira etorri, deitu edo idatzi. Matrikulazio epea irekita 
egongo da irailaren 26ra arte. Zuen zain gaude! 

"eskaintza zabala dugu urnietan"

Urnietako irakasle taldea, argazkian. aEK

Martxan!

Badira hilabete batzuk 
Buruntzaldeko 
transmaribibolloon sarea 
sortzen hasi ginela, elkarren 
arteko harremanak sendotu 
eta gure eskualdean zenbait 
auzi mahaigaineratzeko 
asmoz. 

Harrezkero, askotariko 
ekimenak egin izan ditugu: 
trans ikusgarritasunaren 
eguneko manifestazioa, 
Bollotopaketen aurkezpena, 
Anita Doinelen “Me lo 
merezco” liburuaren 
aurkezpena… Bada, uda 
amaitzearekin batera, berriro 
ere biltzen hasteko asmoz 
gabiltza!

Irailaren 19an izango da 
asanblada irekia, arratsaldeko 
18:00etan, Hernaniko 
Kulturarteko plaza 
feministan. Etorri eta 
animatu! 

Gora Buruntzaldeko 
transmaribibolloak!

kOMunitatea

TRAnsmARIbIbolloAk beterri-buruntza

Erredakzioa anDOain
“Proiektu bateratua, pedagogikoa 
eta integratzailea", hitz horiekin 
definitu zuten egitasmoa, An-
doaingo LH1 eta LH2 mailatako 
ikasleei zuzenduta dagoena. 
Finean, kirol-jarduerarako gunea 

izango da, zeinean ikastetxe 
ezberdinetako ikasleak modu 
bateratu eta naturalean hasi 
ahal izango diren kirolaren has-
tapenean. Horretarako, bi egun 
jarri dituzte aukeran, eta ordu 
beteko saioak izango dira. Lehen 

aukera, asteartetan 16:45etik 
17:45era izango da, La Salle-Be-
rrozpek Kaletxikik duen eraiki-
nean; bigarren aukera, berriz, 
larunbatetan, 11:00etatik 12:00eta-
ra, Arrate frontoian.

Izena emateko, hiru ikastetxe-
tara jo beharko da. 35 euro or-
daindu beharko dira.

Andoaingo Udalak eta Aita 
Larramendi ikastolako, Onda-
rreta Herri Eskolako eta La 
Salle-Berrozpe ikastetxeko or-
dezkariek egin zuten aurkezpen 
ekitaldia, aurreko astean.

"Jolas Hezi" aurkeztu dute,  
6-8 urte bitarteko ikasleentzat
Gipuzkoako Foru aldundiaren ekimenarekin bat egin 
dute andoaingo udalak eta hiru ikastetxeek

"Jolas Hezi" egitasmoaren aurkezpen-ekitaldia udaletxean izan zen. aiurri

GOra eta beHera

seinaleak

Ez ote dira gehitxo? argibideak 
ematea ondo dago baina hainbeste 
kartel behar al dira? Badirudi,  
proiektu bakoitzak soilik bere 
helburu eta estetikari begiratuta 
jarri dituela kartelak, koordinazioa, 
txukuntasuna dta geroko 
mantenimenduari erreparatu gabe.

aiurri

Azaroaren 2an, Iratxera irteera
Santa Cruz jubilatuen elkarteak datorren azaroaren 
2an –larunbata– Lizarrako iratxera (Lizarra) joateko 
txangoa antolatu du. interesa edukiz gero, txartela 
aurretik eskuratu behar da. Txartelak, beraz, urriaren 
15ean hasita salgai izango dira elkartearen egoitzan 

bertan. arratsaldeko 16:00tan hasita bertan aurkituko 
gaituzue. Txangoaren prezioa 40 eurokoa da.
informazio gehiago nahi izanez gero, Olagain auzoko 
lokalean xehetasun guztiak eskaintzeko prest izango 
gaituzue.

jasOta bezaLa

olAgAIn AUzoko sAnTA kRUTz AdInekoen elkARTeA anDOain

Indarkeria 
matxistaren 
aurka
“indarkeria matxistari orori aurre 
egin”, izenburupean aurreko 
asteburuan Bilboko Santutxun 
izandako erailketa matxista salatu 
zuen itaia taldeak. Elkarretaratzea 
eskualde mailakoa izan zen. 
andoaingoak ez ezik, inguruko 
herrietako itaiako kideak ere 
hurbildu ziren elkarretaratzera.

aiurri

Iberdrola

Energia-enpresa ezaguna da 
Bertxin Xtrem lasterketaren 
babeslea. Ura eta mendia 
denonak dira, bai, baina haren 
jabetzakoak dira ustiapena 
egiteko instalakuntzak. 
Inplikazio handia erakutsi 
dute, egunotan: ingurunea 
garbi-garbi eta txukun-txukun 
utzi zuten, probaren 
bezperatan; sari banaketa 
ekitaldira ere hainbat 
ordezkari hurbildu ziren; eta, 
gainera, grabaketak egiteko 
lantaldea aritu zen lanean. 
Eskuzabaltasuna aipatzekoa 
da, baina ezin aipatu gabe utzi 
ia-ia guztion energia-
kontsumoaren ondorioz 
lortzen dituzten irabazi 
neurrigabeak: Iberdrolak 4.134 
milioi euroko irabaziak izan 
ditu 2024ko lehen seihilekoan, 
eta irabazi garbiak bikoiztea 
espero du urte amaieran. 
Jardunbide horrek, berdetik 
baino, lizunetik du gehiago.

nire ustez

Jon AndeR UbedA anDOain



Erredakzioa urnieta
Irailaren 27an, ostiralarekin, gu 
guztion begien aurrean agertu-
ko da Miela. Eta, ofizialki, San-
mielak irailaren 30era bitarte 
ospatuko dira. Egun horren 
aurretik bezperako egunetan 
ere izango da zer ospatua. As-
koren artean, euskaltzaleek 
antolaturiko bertso-afaria Oia-
numen. Jai-giroan murgiltzen 
hasteko, eragile zein elkarteekin 
batera osatu duten festen egita-
rauaren aurkezpena egin zuen 
Urnietako Udalak, astelehen 
goizean. Bertan izan ziren Jor-
ge Segurado alkatea, Ana Pozas 
Kultur zinegotzia eta Ainhoa 
Ostolaza Berdintasun zinegotzia.  
Jaien gaineko xehetasun guztiak 
eman zituzten prentsaren au-
rreko agerraldian.

Habitantes de innsmouth 
elkartekoak, pregoilariak
Urnietako rol jokoen elkarteak 
botako du jaien hasierako txu-
pinazoa, bere ibilbidearen 30. 
urteurrenean: “Urte hauetan 
guztietan, lan bikaina egin du 
interpretazio-modalitate hori 
sustatzeko”, arrazoitu zuen Ana 
Pozas kultur zinegotziak, eta 
honako hau erantsi: “Gainera, 
herriko dinamika sozial eta kul-
turaletan murgilduta dago”. 

Musika eskaintzari dagokionez, 
makina bat musika-talde igoko 
da oholtza gainera, agertoki ez-
berdinetan: Steady Rockets, 
Mutiko, La Otra Oreja de Van 
Gogh, Arrixku, Olgetan, Goxuan 
Salsa… 

Musikaz gain, otorduek arre-
ta berezia piztu ohi dute jaietan. 
Aurkezpen ekitaldian, udal or-
dezkariek elkarteek eta eragileek 
antolaturiko bazkari eta afari 
herrikoiak iragarri zituzten. 
Ostiralean, Txosna Batzordeak 
antolaturiko afaria izango da 

Plazido Muxikan; nork bere 
afaria eman beharko du etxetik. 
Larunbatean, bestalde, hiru 
bazkari izango dira herrian: 
batetik, paella-jatea izango da 
San Juan plazan. Txartelak 2KN 
kafetegian eta Guria tabernan 
salgai daude. Bestetik, emakume 
kuadrillen bazkaria izango da 
Oianume jatetxean. Hirugarre-
nik, urteroko herri bazkaria 
antolatu du Txosna Batzordeak, 
txosnagunean bertan. Igandeari 
begira, halaber, mahaiaren buel-
tan biltzeko otordu gehiago an-
tolatu dituzte eragileek: nagusien 
bazkaria izango da, Denda Berrik 
antolatuta, Oianumen. Era be-
rean, kantu-bazkaria egingo du 
Manttale elkarteak, txosnagu-
nean, Gaztelumendi anaien es-
kutik. Txartelak salgai daude 
2KN kafetegian eta Matxo ta-
bernan datorren irailaren 24ra 
arte.

Juanma zarranzi omenaldia
Irailaren 29an, San Miguel egu-
nean Juanma Zarranz omendu-
ko dute. Agerraldian adierazi 
zutenez, besteak beste, “urte 
luzez herriko kulturari eta gaz-
teriari egin dion ekarpen guz-
tiagatik”. Haur danborrada, 
Txanbolin Txistulari Bandak 
Egape Dantza Taldearekin ba-
tera emango duen kontzertua, 
herri kirolak eta beste makina 
bat hitzorduk osatuko dute igan-
dea. 

Haurren eguna, irailaren 30ean
Astelehena Alkate Txiekien 
izendapenarekin hasiko da: aur-
ten, Oier Villar eta Joanne Cid 
urnietarrak ariko dira rol ho-
rretan. Asteburu luzea Mielaren 
agurrarekin eta zezen suzkoa-
rekin amaituko da.

Eta urriko lehen asteburuan 
ospakizun gehiago izango da.

Ana Pozas Kultur zinegotzia, Jorge Segurado alkatea eta Ainhoa Ostolaza Berdintasun zinegotzia, jaien aurkezpenean. aiurri

Prest dira 
urnietarrak 
Mielaren 
etorrerarako 
irailaren 27an, Mielaren jaitsierarekin bat, jaiei hasiera emango diote urnietan. Lau 
egunez dozenaka ekitaldi antolatu ditu udalak, herriko eragile askorekin lankidetzan. 
txupinazoaren aurreko egunetan, gainera, giroa berotuz joango da atariko ekitaldiekin

Alba Cabrera Jauregi urnieta
Hamarkada pasatxo egin beha-
rra dago atzera salto Mirail 
taldearen hastapenekin topo 
egiteko. Musikarekiko zaletasu-
nak bildu zituen, nerabe zirela, 
Martin Barrientos, Jon Iturbe, 
Iñigo Labat, John Sanchez eta 
Julen Sarasua urnietarrak. Bada, 
uzta oparoa utzi du behin etxe-
ko garajean hasi zuten bideak. 
Iragan abuztuan eman zuten 
argitara su-txikian ontzen ari 
diren diskoaren lehen zertzela-
da, “Hodeiak”. 
Hilabete igaro da, gutxi gorabehe-
ra, zuen lehen singlea kaleratu 
zenutenetik. bihotza beteta omen 
daukazue.
Izugarrizko harrera ona jaso 
zuen abestiak. 2022 aldean hasi 
genuen proiektua, modu infor-
malean. Azken finean, betidanik 
izan gara herriko lagunak, mu-
sika gustu antzekoekin. Entsea-

tzen hasi ginen, Saroben, den-
bora-pasa moduan, elkartu eta 
zer edo zer egiten genuen. Ha-
sieran, bertsioak egiten genituen, 
baina, denborarekin, horri for-
ma ematen hasi ginen, eta, egia 
esan, ilusio handiarekin atera 
genuen abestia. Horrela, martxan 
jarri dugu pixka bat denbora 
honetan guztian bueltaka izan 
duguna eta oso ona izan da jen-
dearen partetik jasotako eran-
tzuna. Motibazioa eman digu 
horrek, aurrera begira. 
“nahi ta ezin” moduan ikusi izan 
zaituztegu jotzen. orain, “Mirail” 
izenarekin ekin diozue bideari. zer 
dela eta aldaketa?
Lehenengo aldiz, DBHn ginela 
elkartu ginen, duela hamabi bat 
urte edo. "Nahi ta ezin" zuen 
izena taldeak, eta Julenen ga-
rajean elkartzen ginen. Ez zuen 
proiektu formarik, guztiok ge-
nuen musika gustuko, besterik 

ez. Hori izan zen musikarekin 
edukitako lehen harremana. 
Gerora, nork bere bidea hartu 
zuen eta, handik urte batzueta-
ra, berriro batu ginen, lagunar-
tean, modu informalean. Horre-
la, lehenago erabilitako izena 
berreskuratu genuen. Abestiak 
konposatu heinean etorri zen 
aldaketa, zerbait txukuna egin 
nahi baikenuen. Horregatik, 
"Nahi ta ezin" izena iraganare-
kin lotzen genuen eta beste no-
rabide bat hartzera gindoazela 
ikusita, zaharkituta gelditu zi-
tzaigun. Bestelako amu bat behar 
genuen, buruari eragin eta izen 
berri bati eutsi. Bakoitzak bere 
hausnarketa egin zuen eta guz-
tiok ikusten genuen aldaketa 
behar zela, proiektua ez baitzen 
berbera. Izena aldatzeak ere 
sinbolikoki norabide aldaketa 
irudikatzen zuen. 
zergatik "mirail"?

Proposamen-zerrenda luzea ge-
nuen. "Mirail"-ek Ipar Euskal 
Herrian, "ispilu, isla" esan nahi 
du. Belarriarentzat atsegina da 
hitza bera eta esanahiak jokoa 
ematen zigun. Egia da izena 
atera zenean, guztiak ginela 
nahiko konforme, ginenaren 
isla ere irudika zezakeelako 
taldearen izenak. 
irratian, sare sozialetan… behin 
baino gehiagotan entzun da, jada, 
“Hodeiak”. nola ari zarete bizitzen 
abestia egiten ari den bidea?
Ezin sinetsi gabiltza pixka bat, 
oraindik. Abestia igo genuenean, 
oporretan ginen gutako batzuk. 
Gaueko 00:00etan igo genuen eta 
goizeko 02:00etan logelan ginen 
ea zenbat entzule izan zituen 
ikusten, zenbat erreprodukzio... 
Ilusioa sentitzen dugu eta, orain-
dik, ez dugu normaltasunez 
hartzen. Errespetu pixka bat 
ere ematen du musika-platafor-
metan sartu eta gure izena ikus-
teak.

Urnietan, gure identitatearen 
oso elementu garrantzitsua izan 
da musika. Herrian bertan jaso 
dugun zerbait da, eskolan, lagun 
artean, herriko kontzertuetan, 
musika-eskolan... Musika mun-
dua Urnietagatik ezagutzen dugu, 
nahiz eta, gerora, nork bere 
norabidea hartu ondoren ibil-
bide horretan. Urnietako musi-
ka-ekosisteman eragin nahi dugu, 
orain, etxeko musika egin, he-
rrian aztarna uzteko. 
urnietako irudiak agertzen dira 
abestiaren bideoklipean, eta zuen 
lagun-taldeko bat edo beste ere 
bai. etxean eta xumetik ekoiztuta-
ko proiektua al da?
Aipatzekoa da Julenek egindako 
lana, bideoklipa homemade izan 
delako, goitik behera, eta orduak 
eta orduak eman ditu editatzen. 
Zerbait erraza egin nahi genuen, 
naturala: kamara hartu, gidoirik 

gabe, eta Urnietako txoko ezber-
dinetan geure burua filmatu. 
Soinuari eman diogu, kasu ho-
netan, garrantzia, eta horretan 
utzi dugu dirua. Bideoari dago-
kionez, bai, xumetik egin nahi 
genuen, ez baita izugarrizko 
jakintza behar zerbait sortzeko. 
Garrantzitsua zen lehen abestia 
irudi bidez ere aurkeztea, bela-
rrietatik ez ezik begietatik ere 
sartzeko. 
abiapuntuan, noisestudioa izan 
duzue bidelagun. 
Orokorrean, oso gustura egon 
gara. Ez genuen elkar ezagutzen 
eta Iñigoren arrebaren bitartez 
iritsi ginen Zarautzera. Oihane-
kin harremanetan jarri eta gure 
proiektua azaldu genion. Beru-
nezko oinekin gerturatu ginen 
bertara, eta, gure ustez, bera 
ere horrela zegoen,  hasiera ba-
tean, gurekin, ez baitzekien zein 
asmorekin jo genuen beregana. 
Oso ondo ulertu dugu elkar, 
lehen egunetik. Erraztasun pila 
eman dizkigu eta asko murgildu 
da proiektuan. Etxean bezala 
sentitu gara eta oso garrantzitsua 
da hori, ordu pila ematen ditu-
zulako bertan sartuta. 
ahots sintetizadorea gehitu diozue 
zuen doinuei. euskal Herriko mu-
sika-testuinguruan geroz eta gehia-
go erabiltzen den baliabidea da. 
Eztabaida izan genuen, "auto-
tune bai, auto-tune ez". Hori ere 
mahaigaineratu genuen, "bai, 
baino... ez, baino...". Azkenean, 
guztion artean adostasun puntu 
batera iritsita, beste erreminta 
bat dela erabaki genuen, aho-
tsari kolorea emateko. Betiere 
oreka bilatzen ahalegindu gara 
eta uste dugu asmatu dugula 
gure musikan txertatzen. 

Musikaren testuinguruan 
mugarri izan den baliabidea 
delakoan gara: mundu guztiak 
ez daki abesten, edo ez du edu-

“Herriko  
musika-
ekosisteman 
eragin nahi dugu”
MiraiL Musika taLdea urnieta
abuztuan kaleratu zuen Mirail talde urnietarrak bere lehen single-a, “Hodeiak”. 
Hilabeteko ibilbidean, pozik daude taldekideak abestiak izandako harrerarekin

ki abesten ikasteko aukera. 
Horrela, ahotsean teknika izan 
ez arren, barruko ideia horiek 
kantuan lurreratzeko modua 
da. Bere garaian, punkak dis-
tortsiorako joera hartu zuen, 
perfekziora iritsi behar izan 
gabe. Horrela, arrakala horri 
erantzuten dio, musika munduan 
sartzeko jauzia errazagoa bihur-
tzeko.
euskaraz zein gaztelaniaz abesten 
duzue “Hodeiak” kantuan. artista 
askoren lanetan ikusten da azken 
boladan hori. zergatik hautua?
Bost gara taldean, eta bakoitzak 
bere joerak ditu. Baina guztia 
ematen dugu eztabaidara eta 
sintonian egoten ahalegintzen 
gara. Julen da letragilea eta 
buruan zituen ideiak etorri be-
zala idatzi ditu, batzuk euskaraz, 
batzuk gaztelaniaz, lagun artean 
aritzen den moduan. Ez da A 
ala B, bi hizkuntzetan pentsatzen 
du eta bi hizkuntzak darabilzki. 
Euskaraz daude idatzita, nagu-
siki, eta, gaztelaniaz, zertzela-
daren bat edo beste sartu diegu 
abestiei. Sentimenduak adieraz-
teko egiten dugu musika, gure-
tzat egiten dugu eta hori da isla 
erreala. Euskal musikagintzan 
mugitu nahi dugu, garbi dau-
kagu hori, hor baikaude eroso 
eta horren aldeko hautua egiten 
dugu, baina geure buruari muga 
jarri gabe, ideien jarioa ez ete-
teko. 
“ea herri txiki honetan hasitakoa 
noraino bultza dezakegun”, zenio-
ten zuen sare sozialetan, abestia 
kaleratu zenutenean. noraino iritsi 
nahiko zenukete?
Ez diogu gure buruari galdetu, 
ez eta mugarik jarri ere. Lagu-
nen artean bizi nahi dugu espe-
rientzia berria, Euskal Herrian 
kontzertuak eman, jendeak gure 
musika entzun dezan. Gauzak 
ondo egin nahi ditugu, denbora 

hartu, presarik gabe, emaitza-
rekin asetuta sentitzeko. Iritsi 
dadila merezi duen tokira, guk, 
bitartean, bideaz gozatu nahi 
dugu eta. 
Lagunak zarete aspalditik. konpli-
zitate hori nabaritzen al duzue 
musika sortzean?
Sanmieletan, orain pare bat urte, 
hiru bat kanta jo genituen. Gu-
tako batzuen lehen aldia zen 
oholtza gainean eta segurtasuna 

ematen zigun lagunen artean 
egoteak, babestuta sentitzen 
ginen. Oso polita da oholtzara 
igo aurreko momentua: elkartu 
eta animoak eman elkarri. Ho-
rrela, beste gorputz batekin 
igotzen zara taula gainera. La-
gunak izanagatik elkartu gara 
gu, eta aitzakia eman digu, era 
berean, elkarrekin denbora par-
tekatzeko. Aspalditik ezagutzen 
dugu elkar eta asko errazten 

ditu gauzak horrek, ondokoaren 
indarguneen zein ahulguneen 
jakitun garelako. 
zuen lanaren pintzelkada bat bota 
duzue, soilik. noiz ikusiko du argia 
diskoak?
Datozen asteetan, pare bat kan-
ta kaleratuko ditugu. Paraleloki 
ere kanta berriak sortzen hasi 
gara. Ez dakigu, zehazki, zenbat 
abesti izango dituen, baina da-
torren urtearen erdialde aldera-

edo diskoa kaleratzeko asmoa 
dugu. Kontzertuak prestatzen 
hasiko gara, bien bitartean. 
ekoizpen-prozesuaren erdian ha-
rrapatu zaituzte sanmielen etorre-
rak. aurten ezin izango bada ere, 
begiz jota duzuen oholtza al da 
urnietako txosnagunea?
Jakina! Gogo handiz gabiltza 
gure herrian jotzeko, eta egiten 
ari garena erakusteko. Datak 
harrapatu gaitu eta penaz ga-
biltza, baina datorren urteko 
Sanmieletan kontzertu ederra 
emateko moduan izango gara. 
Mereziko du itxaronaldiak. Pla-
za polita izango litzateke Urnie-
ta, lagunengandik gertu. Gaine-
ra, bereziak zaizkigu Sanmielak; 
egutegian gorriz marratzen di-
tugun egunak dira. Betidanik 
gustatu izan zaigu, gainera, 
Sanmieletan herriko taldeak 
oholtza gainera igotzen ikustea, 
Cohenen garaian, esaterako. 
Gogotsu al zabiltzate festetarako?
Beti dago gogoa Urnietako fes-
tetarako! Herri-giroan, txosnan 
eta musikaz inguratuta... Ezin 
gehiago eskatu! Aspaldi ikusi 
gabeko lagunekin elkartzeko 
aitzakia ematen dute festek, 
baita parranda herrian egiteko 
ere.

Martin Barrientos, Jon Iturbe, Iñigo Labat, Julen Sarasua eta John Sanchez urnietarrak dira Mirail taldeko kideak. MiraiL

"BEtI dAgo gogoA 
fEstEtArAko! 
HErrI-gIroAn, 
tXosnAn, MusIkAz 
IngurAtutA..."

"IrItsI dAdIlA 
MIrAIl MErEzI duEn 
tokIrA, guk, 
BItArtEAn, BIdEAz 
gozAtu nAHI dugu"



8    pubLierreportaJea

osTIRAlA 20 
20:00 Bertso afaria Oianumen: 

Sustrai Colina eta Onintza 
Enbeita. 

lARUnbATA 21
09:00-20:00 Padel txapelketa 

solidarioa Kiroldegian. 
Eguerdian, paella jatea 
Zubitxo plazan. 

19:00 Transfariana film emanaldia 
Saroben. 

IgAndeA 22
09:30-11:00 Extremadurako 

produktuen dastaketa San 
Juan plazan.

13:00 Virgen de Guadalupe koru eta 
dantza taldearen emanaldia.

AsTeARTeA 24 
17:00 Mahai jolasak eta toka 

Elkarteen Etxean.  

osTegUnA 26
17:00 Bingoa Elkarteen Etxean.

19:00 Mendi Tour film Saroben.

20:30 Tortila lehiaketa 
txosnagunean.

23:00 DJak txosnagunean. 

osTIRAlA 27
16:30 Gazte Ginkana gazteentzat, 

Zubitxo plazan.

18:00 Zapi banaketa haur 
jaioberriei, Kontzejupean. 

18:00 Erraldoi eta buruhandien 
kalejira, Plazido Muxika 
plazatik plazara.

18:30 Jolasak txosnagunean.

19:30 Mielaren jaitsiera. Txupinazoa 
Habitantes de innsmouth rol 
jokoen elkartearen eskutik. 

20:00 Zuttik elektrotxaranga, 
plazatik abiatuta. 

20:30 afaria txosnagunean, 
bakoitzak berea eramanda. 

23:00 Kontzertuak: Steady rockets 
Streetwise, Mutiko. 

23:30 La Otra Oreja de Van Gogh 
bertsio-taldea San Juan 
plazan. 

lARUnbATA 28
10:00 Diana txistulariekin. 

10:00 Kontzejupeko txapelketako 
finalak.

11:00-13:00 2-12 bizikleta festa 
idiazabal kalean. 

12:00 Hamaiketakoa Elkarteen 
Etxean. 

12:00 Olinpiar Jokoen Gymkhana 
San Juan plazan, 8 
urtekoentzat. 

12:00 Pasai Txaranga San Joan 
plazatik abiatuko da.

14:00 Paella-jatea plazan. 

14:30 Emakume kuadrillen 
bazkaria Oianumen.

14:30 Herri bazkaria eta bingo 
musikatua Txosnagunean.

16:15 Pasai Txaranga San Joan 
plazatik abiatuko da.

18:00 Malatxo Txarangaren irteera 
txosnagunetik.

18:00 urdanborren lehen irteera 
Kiroldegitik.

23:00 Kontzertuak: arrixku eta 
Olgetan Txosnagunean.

23:30 Kontzertua: Star Ways taldea 
San Juan plazan.

00:00 urdanborren irteera Elkarteen 
Etxetik. 

IgAndeA 29
09:30 Diana Txanbolin txistulari 

bandarekin. 

10:30 Juanma Zarranz salestarrari 
udal omenaldia, pleno 
aretoan. 

atarikoak  
eta sanmielak

TXUPINAZOA: Urnietan ibilbide oparoa egin du "Los Habitantes de Innsmouth" 
elkarteak. Desire Navarrete eta Josu Vicente elkarteko kideetako bi dira. aiurri

Julen Gabirondo eta Nerea Arruti San Miguel egunean ariko dira lehian. aiurri

11:30 Meza Nagusia eta alkate-
Soinua. 

11:40 Haur danborrada, Magaletik 
abiatuta. 

12:30 Txanbolinen eta Egaperen 
kontzertua San Juan plazan.

14:00 Bertso-kantu bazkaria, 
Manttalek antolatuta. 
Bertsolariak: Gaztelumendi 
anaiak. urnietarren bertso 
musikatuak eta bat batekoak. 
Musikariek lagunduta. 
Tiketak 2KN-n eta Matxon 
salgai irailaren 24 arte. 

14:00 Nagusien bazkaria Oianumen. 

17:00 Herri-kirolak Egape ikastolan: 
Harrijasotzen, udane 
Ostolaza; aizkoran, Xabat 
Olaizola eta Julen Gabirondo; 
egur handia mozten, Nerea 
arruti. 

17:00 “Mute” kale antzerkia San 
Juan plazan. 

18:00 Buruhandi eta erraldoien 
kalejira, plazatik idiazabal. 

19:30 Kontzertua: Goxua’n Salsa  
San Juan plazan.  

AsTeleHenA 30
10:00 Diana. 

10:30 alkate Txikien izendapena 
eta Belauntxingoa. 

11:00-13:00 Haur jolasak, 
igerilekuko belardian. 

11:00-13:30 Surf Taula eta 
Ekortzeko makina mekanikoa 
10 urtetik gorakoentzat, 
Egape ikastolan. 

13:30 Holi festa Egape ikastolan. 

16:00-18:00 Haur jolasak, 
igerilekuko belardian. 

17:00 Buruhandi eta erraldoien 
kalejira, plazatik Plaxido 
Muxikara.

18:30 Xaibor diskofesta San Juan 
plazan.

20:30 Mielari agurra, zezen-suzkoa 
eta azken traka. 

lARUnbATA 5
09:00-13:00 urnietako auto 

Klasikoen Vi. ibilaldia, 
idiazabal kalean. 

11:00 Bertso-kalejira eta irrintziak, 
Bagararen eskutik.

13:00 irrintzi erakustaldia plazan, 
Bagararen eskutik.

18:00 Dantza emanaldia, Egape 
Dantza Taldeak antolatua.

18:00 Esku pilota jaialdia udal 
Pilotalekuan.

18:00  Kontzertua: agirre Taldea 
Elkarteen Etxean.

23:00 Dupla San Juan plazan.

00:30 Disko-Nemux idiazabal 
kalean.  

IgAndeA 6
12:00 Meza Nagusia.

12:00 Munduko ardoen dastaketa 
Kontzejupean.

12:30 Dantza emanaldia, Egape 
Dantza Taldeak antolatua.

18:00 asma ezazu... aEK-ren 
erronka San Juan plazan.

18:00-20:30 Txekor jatea eta 
sagardo dastaketa plazan.

18:00 Erromeria iratzar taldearekin, 
plazan. 

18:30 Willy Etxeberria zesta punta 
jaialdia udal Pilotalekuan.

18:30 Martin Mujika Erremonte 
Jaialdia udal Pilotalekuan.

Erredakzioa urnieta
Lantalde finkoari esker, festa 
txukunak antolatzen dituzte 
Etxeberri plazan. Asteburuan, 
gainera, eguraldiaren joera pe-
trala aldatu eta jaietan giro 
eguzkitsuaz gozatzeko aukera 
izan dute. Festaz gozatzeko ga-
raian kontuan hartzeko aldagaia 

da hori. Ostiral arratsaldean, 
plazako etxebizitza batetik zin-
tzilik agertu zen Etxeberritxo 
jaietako maskota. Oraindik orain 
harridura piztu ohi du txikien 
artean. Haren jaitsierarekin eta 
leihoetatik jaurti zituzten glo-
boekin hasiera polita eman zio-
ten jaiari.

Larunbatean auzo bazkaria 
giro ederrean igaro zen, doze-
naka lagun elkartu baitzen.

Sanmielen aurretik, atariko 
ospakizun ugari izaten da Ur-
nietan eta dagoeneko finkatu da 
Etxeberri auzoko jaia. Lehenetan 
lehena da, iraila hastearekin 
batera.

Etxeberritxo alboan dutela ageri dira auzoko hainbat gaztetxo Estela Cuevasekin batera. aiurri

Iraileko lehen ospakizunak 
Etxeberri auzoan
ikasturtearen hasierarekin bat eginez, etxeberri auzoko biztanleek jaiaz gozatzeko 
aukera dute. jai batzordearen lan eskergari esker, asteburu osoko egitarauan, 
hamaika hitzordutan murgiltzeko aukera izan dute

Giro ederrean igaro zen larunbata. aiurri

Auzo elkarteko kideak, ostiral arratsaldean, jaien hasieran. aiurri

Jaien hasierako txupinazoa. aiurri Etxeberritxo, jaien hasieran. aiurri

Andoni urbistondo urnieta
Aurtengo ekitaldia herriko fes-
tak bete-betean direla antolatu 
da, irailaren 26rako, osteguna, 
arratseko 7retan. Sarrera doakoa 
izango da, eta aretoko gaitasuna 
mugatua denez, komeni izena 
ematea Saroben bertan, azken 
orduko ezustekoak saiheste al-
dera.

Ohiko legez, eskaintza abera-
tsarekin dator Mendi Tourra 
Urnietara. Bost ekoizpen eskai-
niko dira guztira, eta horietatik 
lau euskal ekoizleek sortutakoak 
dira. ‘Canto Rodado’ da laburre-
na, 6 minutukoa, eta Ekhi Alde 
zuzendari hernaniarrak zuzen-
du du. Fabio Purroy argazkila-
ri nafarra da protagonista, eta 
argazkilaritza, erreka arrantza, 
eta slow-life delakoa ditu ardatz. 

Mikel Sarasola kayaker do-
nostiar ezagunaren abenturek 
ere lekua izango dute aurten 
herrian, 10 minutuko ‘Zerbait 
Aldatu da’ ekoizpenean. Piri-
nioetako Ara ibaiaren sorburua 
esploratu eta klima aldaketaz 
hausnarketa egiten du Sarasolak, 
ur lasterretako piraguismoaren 
bitartez. Julen Elorza zuzenda-
ri arrasatearra ere aski ezaguna 
egin da Zegama-Aizkorriko la-
burpen bideoak egiteagatik, eta 
‘La Gara’ 15 minutuko aurkez-
pena osatu du. Italiako Kima 

mendi lasterketa erakusten du 
Elorzak, Hillary Gerardi korri-
kalariaren soslaia lantzeaz gain. 
Jakina, trail running-a, mendi-
ko maratoiei buruzkoa da Elor-
zaren lana.

‘Oinez’ ekoizpena Hernaniko 
Bira Produkzioak ekoizpen etxea-
ren lana da, eta Mendi Film 
Bizkaia Ternua Beka 2023-eki-
menaren bidez garatutako proiek-
tua da, euskaraz. Xenda zaleta-
suna du hizpide 18 minutuko 
ekoizpenak. 

Menua bostetan ekoizpen lu-
zeenarekin itxiko da: ‘Captains 

On el Cap’, 54 minutuko peliku-
la. Seb Berthe eskalatzaile bel-
gikarrak The Dawn Wall bidea 
egitea du helburu, Yosemiteko 
El Capitan horman (Kalifornia, 
AEB). Karbono arrastoa murriz-
tu eta aldi berean bidaiari aben-
tura puntua emate aldera, nes-
ka-mutil koadrila batu eta itsa-
soz zeharkatuko dute Atlantikoa 
(Tarragonatik Mexikora). On-
doren, auto-karabana zahar 
batean egingo dituzte handik 
Yosemite Natur Parkerainokoak. 
Eskaladari buruzko pelikula da, 
noski. 

Mendi Film-eko Mendi tourra 
hazten ari da etengabe
Aurtengo zenbakiak ikusgarriak 
izango dira: 33 hiri edo herritan 
egon dira dagoeneko, ia 10.000 
ikusle batzeraino. Mendiko zi-
nema ibiltariaren garrantziaz 
jabetzeko, esan Urnietakoaren 
segidan beste hiri hauetara egin-
go duela bisita Mendi Tourrak: 
Madril, Kanaria Handia, Burgos, 
Leon, Salamanca, Getaria, Mar-
kina-Xemein, Santander... ha-
mazortzi bat egoitza gehiago 
azarora bitarte, eta  tartean 
geltoki berri bat: Andoain. Men-
di Tourrak geltokia egingo du 
lehen aldiz bertan. Datorren 
azaroaren 19an izango da, Bas-
tero Kulturgunean.

Julen Elorza zinemagilearen "La Gara" 
ikus-entzunezkoa ikusgai izango da. 

Mendi film tourra 
bueltan da urnietan
irailaren 26an da hitzordua, arratseko 19:00etan, saroben, eta sarrera doakoa izanen 
da. Dagoeneko zazpigarren bisita izango da. 2017 urtean izan zen lehena, eta orduz 
geroztik mendiko zinemako sorta aberatsena urnietan izan da urtero, 2020an izan ezik.

DaBiD arGiNDar

DaBiD arGiNDar

'gurru'-ren omenezkoa
aurreko igandean, Euskalduna futbol taldean arrasto sakona utzi zuen 
"Gurru"ren omenezko txapelketa jokatu zen. Mutiletan Euskalduna izan 
zen garaile. urnietak eta Mundarrok osatu zuten hiruko txapelketa. 
Nesketan, aldiz, intxaurdik altxa zuen garailearn kopa. Mariño eta 
Euskalduna izan zituen aurkari.

kirola eta elikadura, hizpide
Zumeatarra kirol elkarteak mahai-ingurua antolatu du, andoaingo Bastero 
Kulturguneko ekitaldi-aretoan. irailaren 27an izango da, arratsaldeko 
19:00tan hasita. aitor alberdi prestatzailea, Jokin Lizeaga korrikalaria, 
aitor ugalde nutrizionista eta Naroa Furundarena kirolaria hizlari ariko dira. 
Bertaratzen diren zalantzak eta galderak argitzeko prest izango dira.

Erredakzioa anDOain
Larunbatean, goiz osoan, jar-
duera fisikoa sustatzeko ekimen 
ugari egingo dituzte. Egitaraua, 
xehetuta, etxez etxe banatu du-
ten eskuorrian aurki daiteke. 

Andoni Alvarez alkateak heda-
bideen aurreko agerraldian 
azaldu duenez, kirol egokituari 
tarte berezia eman diote aurten-
go edizioan. Berrikuntzen artean 
hiru nabarmendu zituen: Arran-

tza tailerra, atletismo jarduera 
eta puzgarriak. "Mugitu Andoain" 
lankidetzari esker atera ohi da 
aurrera. Honako eragile hauei 
esker: Ibili Andoain, Euskaldu-
na mendi taldea, Euskalduna 
futbol taldea, Leizaran, Ganba-
ra, Txirrindandoain, adinekoen 
soinketa taldea, txirrindulari 
eskola, Oskarbi, Gazteleku, On-
tza, Gipuzkoako Kirol Egokituen 
Federazioa, Zumeatarra, Kenpo-
Kai kluba eta Real Sociedad 
Fundazioa.

Jarduera fisikoen eguna, 
larunbat honetan Andoainen
"Mugitu andoain" egitasmoaren edizio berria aurkeztu 
du andoaingo udalak

Aurkezpen-ekitaldia egin zuten astearte eguerdian. aiurri

Bertxin 
xtrem: 
Dozenaka 
argazki 
eta bideo, 
webgunean 
ikusgai 

w w w . a i u r r i . e u s

Aner Arozena gailendu zen 1.000 eskailaratan eta sailkapen orokorrean. aiurri

Koldo Velasco 500 eskailarak igotzen izan zen azkarrena. aiurri

Maria Ordoñez, 1.000 eskailaratako eta sailkapen orokorreko irabazlea. aiurri

500 eskailaratan Garazi Artola izan zen irteten lehena. Eta, gerora, irabazlea. aiurri

lehen edizioa, bikaina
aste bi atzera, "bertxin Xtrem" zioten afitxak agertu ziren andoaingo kaleetan. Lasterketa berria iragartzen zen bertan. 
andoaindarrentzat gune kuttuna da hura, eta ez dira gutxi 500 eta 1.000 eskailaratan gora edo behera dabiltzanak. 
Leitzaran bailararen sarbidean dagoen toki bitxia baliatuta, Osin trail elkarteak proba berria antolatu zuen

Erredakzioa anDOain
Denbora luzean, Andoaingo eta 
Amasa-Villabonako lurretan 
dauden 500 eta 1.000 eskaileren 
bueltan ideia zoro asko sortu 
izan dira. Azkenean, Paul Mar-
tin eta bere lantaldea izan da 
ideia zoro horietakoa errealita-
te bilakatu duena. Aurreko la-
runbat arratsaldean, 50 laster-
karirekin abiatu zen Bertxin 
Xtrem proba Leitzaran bailara-
ren bihotzean eta, antolatzaileek 
hala aitortuta, ametsa bete izan 
dutelakoan, pozarren daude. 
Hainbesterako izan zen, amaie-
ra-ekitaldian lasterketak segida 
izango duela iragarri baitzuten. 

Ikusleen begietara, lasterketa 
arina eta ikusgarria izan zen. 
Parte-hartzaileen tokian jarrita, 
denbora tarte txikian egin beha-
rreko proba gogorra izan zen. 
Bi txandatan, gainera. Lehenik 
500ekoa egin baitzen eta, denek 
amaitutakoan, hasiera eman 
zioten 1000koari. Katuka eta 
arnasestuta igo ziren ia-ia las-
terkari gehienak. Igoera pikoan, 
eskailara inperfektuetan gora,  
gorputza bihurritu beharrean 
ziren guzti-guztiak. 

Lasterketa amaituta, Osin Trail 
elkarte berriko kideek formu-
larekin asmatu dutela dirudi. 
Eta, antza, indartsuago itzuliko 
dira 2025ean. Ingurune babestua 
izanik, tamaina eta neurria zain-
tzea lehentasunezkoa izango da. 
Baina datorrenari erreparatu 
aurretik,  bizitakoa gozatu behar 
da. Biribila izan baitzen.



Bertxin Xtrem lasterketak bi 
proba biltzen zituen bere 
barnean. Lehenik, 500 eskailarak 
igo behar zituzten. Eta lasterkari 
guztien partaidetza amaituta, 
1.000 eskilarak igotzeari ekin 
behar zioten. Batetik bestera, 
metro gutxi dira, beraz, arin igaro 
zen proba batetik besterako 
itxaronaldia.

Lehen proban, gizonezkoetan, 
andoainen bizi den Kolo Velasco 
urnietarra nagusitu zen. 
Zumeatarra taldeko kideak oso 
igoera erregularra egin zuen. 
Emakumezkoetan Garazi artola 
izan zen irabazlea. Guztien artetik 
lehen-lehena abiatzen izan zen 
lehen probaren irabazlea.

Bigarren proba egiteko 
indarrak ondo neurtu behar 
ziren, ordurako partaide askoren 
artean lehen lasterketak neke 
handia eragin zielako.

Nesketan eta mutiletan, proba 
honetan irabazle izan zirenek 
lortu zuten gerora Bertxin Xtrem 
lehen edizioaren txapela janztea. 
aner arozena zumarragarra izan 
zen lehena, mutilen artean. Eta, 
nesken mailan iruñean bizi den 
Maria Ordoñez Valladolideko 
korrikalaria gailendu zen.

Bi probatan minutuko tartean 
irten ziren lasterkari guztiak. 
ikusleek bertatik bertara ikusteko 
aukera izan zuten, eskailaratan 
nahiz alboetan jarrita.

BErtXIn XtrEM, 1. edizioa

500 eskailarak, sailkapena:
Koldo Velasco:  01:55
Garazi artola: 02:29

1.000 eskailarak, sailkapena:
aner arozena:  04:37
Maria Ordoñez: 05:47

sailkapen orokorra, mutilak:
aner arozena:  06:36
Koldo Velasco:  06:41
Juan Garikano: 07:01

sailkapen orokorra, neskak:
Maria Ordoñez:  08:20
Garazi artola:  08:22
Juan Leire Elola: 08:29

Lehen sailkatuak eta, albo banatan, antolatzaileak, Andoaingo Udaleko eta Iberdrolako ordezkariak. aiurri

Osin Trail kirol kluba da probaren antolatzailea. Argazkian, elkarteko hainbat kide. aiurri

Lehen edizioko podiuma
zorionak, koldo! 
Milesker.
oso lasterketa ona egin 
duzu. Bi minutu azpitik 
igo dituzu 500 eskilarak 
eta, sailkapen 
orokorrean, azpi-
txapelduna zara.
Bai, lehen proban indartsu 
aritu naiz eta horri esker 
irabazi dut. Bigarrenean ere 
ondo aritu naiz, baina aner 
indartsuagoa izan da.
Proba hau bereziki 
prestatu al duzu?
Ez. Ez, bereziki. Buruan 
nuen egitea, baina duela bi 
aste lesioa izan nuen. 
azkenean etorri naiz eta 
lortutakoarekin pozik nago.
lasterkaria izatea 
garrantzitsua da, baina 
zerbait gehiago 
eskatzen du honek. zein 
da berezitasuna?
Denbora-tarte txikian 
esfortzu handia egiteko 
potentzia handia behar da.
alor horretan ondo nabil.
Pozik zoaz, beraz, 
etxera.
Oso pozik, nola ez!
Eta nola azalduko dugu 
zure jatorria. Andoainen 
bizi den urnietarra 
zarela esango dugu?
Definizio egokiena hori dela 
esango nuke.
zumeatarrarentzat ere 
ona da bertan izatea. 
Gonbidapena jaso genuen 
eta eskertzekoa 
antolakuntzaren ekimena.
Errepikatzeko prest 
zeundeke?
Hori nahiko nuke.

aiurri

"oso pozik 
nago lortu 
dudanarekin"
koLdo VeLasCo  
zuMeatarra, urnieta

lasterketa amaitu berri 
da, sari banaketa 
ekitaldiarekin. otietan 
gaude eta Bertxinen 
egin duzue lehen 
edizioa. Amestutakoa 
bete da?
Bai, eta oso-oso pozik 
gaude. Korrikalariak eta 
ikusleak probarekin pozik 
antzeman ditugu. 
antolakuntzaren aldetik 
dena ondo atera da, ez da 
aparteko gora-beherarik 
izan. Ezin hobeto atera da.
lehen edizioa da. segida 
izango du? Ala oraindik 
goiz da hori 
iragartzeko?
Dagoeneko bigarrena dugu 
buruan eta indartsu itzuliko 
gara. Proba zuzenean, 
streaming bidez, jarraitu 
ahal izango da internet 
sarean. aurtengoa 
errepikatuz gero, lasterketa 
zoragarria izango da.
15:30ean abiatu da 
proba. ordutegia ez da 
ohikoa baina egia da, 
bestela, asko luzatu 
daitekeela proba.
Bi aste euritsuren ostean  
sekulako eguraldia izan 
dugu gaurkoan. Zorte 
handia izan dugu. aukeran, 
nahiago genuen ekainean 
baina hegaztien ugalketa 
dela-eta irailean egin dugu.
kirol mailari 
erreparatuta, maila 
handikoa izan da.
Bai, hori da. ahaztu gabe 
Velasco eta rajado 
andoaindarrak lehen lauren 
artean sailkatu direla.

aiurri

"bigarren 
edizioa dugu 
buruan"
pauL Martin  
Osin traiL, anDOain

oUTleT kAleAn
AndoAIn Merkataritza
Salkinen eskutik, herriko 
merkatalguneetan.
Irailak 20, ostirala. 
Irailak 21, larunbata.

zInemA
urnIEtA zine-foruma
"Transfariana, un monstruo grande" 
dokumentala.
19:00, Sarobe. 
Irailak 21, larunbata.

kIRolA
AndoAIn Mugitu Andoain 2024
Kirol hitzordu ugari.
Irailak 21, larunbata.  
09:00-13:00,  
Andoainen barrena.

zIkloA
AndoAIn Alzheimerra aztergai
zinema: "La memoria infinita"
Gonbidapena aurretik  
hartu behar da.
Irailak 23. 17:30, Bastero. 

AstEArtE EguErdIA BAIno lEHEn IgorrI HItzorduAk. tel.: 943 300 732 / andoain@aiurri.eus

HitZorDUak

Onintza Enbeita bertsolaria. EiTB

urnIEtA Bertso-afaria oianumen

Sanmielen aurreko asteburua 
ekitaldiz blai dator urnietan. 
Horietako bat tradizio bilakatu da: 
bertso-afaria. amaia agirre 
gai-jartzailearen esanetara kantuan 

ariko dira Sustrai Colina eta amaia 
agirre. Bertsoaren gaua iristear da, 
beraz, Oianume sagardotegira.
20:00, Oianume. 
Irailak 20, ostirala.

trivial txapelketa
Irailak 25, asteazkena.  
10:30, Goikoplaza.

urnIEtA Jabekuntza Eskola
Parte hartu nahi duten emakumeek 
izena emateko aukera dute Bertan 
bulegoan edo webgunean. 
Izen-ematea: Irailak 17-27.

urnIEtA Mendi tour
Mendi Film jaialdiaren onena. 
19:00, Sarobe 
Irailak 26, osteguna.

urnIEtA sanmielak
Mielaren jaitsiera. 
19:30, plaza 
Irailak 27, ostirala.

 

zineMa
AndoAIn

BaSTErO

Bitelchús
irailak 22, igandea. 
19:30.
irailak 23, astel. 
17:00, 19:30.

gru mi villano 
favorito 4
irailak 22, igandea. 
17:00.

Film ezagunaren remake-a,  
asteburu honetan andoainen

aiurri

sanchis y Jocano, ganbaran
Larunbat honetan, arratsaldeko 19:00tan hasita, hamarkada batzuk atzera 
aski ezaguna zen taldea zuzenean ariko da Ganbara tabernan. Seikotea 
ariko da oholtza gainean eta tartean dira andoaingo hainbat musikari: 
Beñat Garcia, aitor San Sebastian eta agus Mazkarain. Sanchis bera 
andoainen bizi da, aspaldian.



Erredakzioa anDOain
bost urte dira negozioa andoaingo 
zumea kalean zabaldu zenutenetik. 
zer moduzko esperientzia izaten 
ari da?
Egia esan, oso gustura nago. 
Azkar batean igaro da denbora-
tarte hori. Bezero batzuk ere 
hori bera aipatu didate, eguno-
tan. Pandemia bat igaro dugu 
tartean eta, akaso, horregatik 
dugu denbora oso azkar igaro 
delako sentsazioa. Oso aberas-
garria izaten ari da Andoaingo 
esperientzia.
asteburuan outlet kalean ekimena 
izango da, salkinen eskutik. zure 
kasuan, esperientzia baliagarria al 
da?
Oso baliagarria da niretzat. Arro-
pa-denda dut eta gure negozioan 
saihestezina da denboraldi ba-
koitzaren amaieran stock-a sor-
tzea. Eta Outlet-a probetxuzko 
aterabidea da. Betiko bezeroa, 
gainera, denboraldi berriaren 
zain egoten da joera berriko jan-
tziak erostea gogoz. Baina egun 

hauetan denboraldiz kanpoko 
aukera politak ere aurki daitez-
ke. Oso deskontu interesgarriak 
izango ditugu asteburu honetan. 
Dendariontzat oso aukera apro-
posa da atzean geratu daitekeen 
arropari aterabidea emateko 

bidea delako. Beraz, dendaria-
rentzat eta bezeroarentzat auke-
ra baliagarria da.
aldaketa handia izan da azken bost 
urteotan bezeroen ohituretan?
Nire kasuan, negozioa ireki eta 
sei hilabetera iritsi zen pandemia. 
Horregatik sentsazioa dut ez 
dudala konparaketa egiteko 
erreferentzia handirik. Balantzea 
nire esperientziatik atera behar 
dut eta unean uneko egoerari 
egokitu behar izan dut. Marka 
berriekin proba egin eta, pixka-
naka, helduen arropa eskaintzen 
hasi naiz.
kale nagusian merkataritzari da-
gokionez aldaketak ematen ari dira: 
itxierak, toki aldaketak... baina 
negozio berriak abiatze kosta egi-
ten da.
Halaxe da. Giroan dagoena kon-
tuan hartuta, ez da oso baikorra 
merkatariok parean dugun pa-
norama. Negozio bat izatea aha-
legin handia da, bereziki baka-
rrik ekin behar badiozu. Nolanahi 
ere, ideia buruan duenari urra-

tsa ematera animoak emango 
nizkioke. Nik gogoko dut lanbi-
dea, beraz, ez dut batere damu-
rik.
zer esango zenieke andoaindarrei 
eta bezeroei, oro har?
Inguruko herrietatik hurbiltzen 
zaizkidan bezeroak ahaztu gabe, 
andoaindarrei eskerrak eman 
nahi dizkiet, bidelagun izatea-
gatik. Azken urteotan Andoainen 
merkataritza, ostalaritza eta 
zerbitzu onak ditugu eta herri 
bizitzari eusteko behar-beha-
rrezkoak ditugu. Balioan jar 
dezagun herrian bertan duguna.

Ixone Otamendi. aiurri

"deskontu interesgarriak 
aurkituko ditu erosleak"
ixone otaMendi aMabi arrOpa-DenDa
andoaingo zumea kaleko 15. zenbakian dagoen negozioak bost urte bete ditu, eta 
beste hainbeste egiteko asmoa du. izan ere, biziki maite du bere ogibidea

Zumea kaleko amabi 
dendan bezala, andoaingo 
merkatalgune gehiagotan 
"Outlet kalean" ekimenaren 
edizio berria antolatu du 
Salkinek. Ostiral honetan 
abiatuko da edizio berria 
eta, azken urteotako joerari 
eutsiz, ostiral arratsaldean 
Gora Kaletxiki txarangak 
herriko kaleak alaituko ditu. 
17:00tan hasita, beraz, 
musika doinuak entzungai 
izango dira kalez kale.

Larunbatean "Outlet 
kalean" ekimenak 
jarraipena izango du, goizez 
nahiz arratsaldez. 

outlet kalean, 
asteburuan

merkatalgune berria zabalduko 
dute Andoaingo kale nagusian
tximeleta oihal dendaren irekiera-ekitaldia ostiral 
honetan da, arratsaldeko 18:00 eta 20:30 artean

Negozio berria Kale Nagusian dago. aiurriTximeleta oihal dendako arduraduna da Yune Moreta. aiurri

gurutze 
gorriaren 
ekimena

gurutze Iantzi 
gogoan izango 
dute Urnietan

andoaingo Xare eta Kukulkan 
merkatalguneetara iritsi da 
kanpaina. Lan murgilketa erraztea 
helburu du Gurutze Gorriak, 
etorkinak integratzeko asmoz. 
"Kontratatu ezazu adinari, sexuari 
eta jatorriari jaramonik egin gabe", 
horixe da goiburua.

irailaren 24an, asteartea, Gurutze 
iantzi igerategi urnietarra gogoan 
hartuko dute herrikideek. 
arratsaldeko 19:00tan hasiko da 
omenaldi-ekitaldia San Juan 
plazan. 31 urte eta gero, egia, 
justizia eta oroimena aldarrikatzen 
dute gertukoek.

Landareak kanpainaren parte dira. aiurri

Gurutze Iantzi Igerategi. aiurri

zOriOn-aGurrak

urnieta
zorionak  
Jokin
Hamabi urte bete 
dituzu. Egun oparoa 
igaro eta gozatu 
etxekoekin.

anDOain
nikole arretxe
Zorionak Nikole! 
irailaren 16an 4 
urte bete dituzu. 
Zorionak eta muxu 
handi. Etxekoak.



EGOITZA BERRIA EROSTEKO  
DIRU-BILKETA

Bete dezagun 
itsulapikoa!!

Egizu zure ekarpena Rural Kutxako  
ES70 3008 0159 8152 7622 5926 zenbakiko kontu 
korrontean sarrera eginez

50.000 € biltzea 2024ko helburua
2024-09-12ko aurkezpenean bildurikoa: 625,90 €

Egigun denon artean!!

Hurrengo hitzorduak:
2024-10-31:  Gau-beltza
2024-11-09:  Gastronomia eta artisautza azoka eta 
 TONBOLA handia
2024-12-05:  Andoaindarren jaia Basteron

Andoaingo euskera, bihotzetik kalera!! 

Babesle:


